
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
যাত্রী






এ-কোন পথিক পথ চলে মনে মনে

জনতা-অরণ্য পথে, নিঃসঙ্গ গহনে।

দু-পাশে মৃত্যুর প্রেত সাজায়ে পসরা—

বিচিত্র সম্ভার, মোম মৃত্তিকায় গড়া

রম্য পুত্তলিকা যত, পণ্য লক্ষ শত,—

ইঙ্গিত মুখর পথ, দীর্ঘ বিসর্পিত।

কামনা কুটিল পথে সরীসৃপ বাঁকে

এ কোন্ পথিক স্বপ্ন দিগন্তেরে আঁকে।

মনের বীক্ষণে জাগে স্বপ্নের মিছিল—

আলো, ছায়া, আরো আরো মৃত্যুর নিখিল

অন্তহীন যাত্রাপথ, স্তব্ধ বিস্মরণে

জটিল শাখার গ্রন্থি জনতার বনে।

সুদীর্ঘ দিবস আর রাত্রির অতলে

প্রাথর্ণা-কাতর মন পথ খুঁজে চলে।

তবু পথ খোঁজা এই জনতার ভিড়ে

মনে মনে দৃষ্টি মেলে সুদূরের নীড়ে।

মেলেনা পথের দিশা মনের যাত্রায়

তীর্থের পথিক এ কে, অশান্ত আত্মায়॥

